
1/2

Peqqissutsimut Naalakkersuisoq
Medlem af Naalakkersuisut for Sundhed

Uunga
Inatsisartunur ilaasortaq
Malik Berthelsen
-/maani
 
 

Inatsisartunut ilaasortamut Malik Berthelsenimut, Siumut, § 36, imm. 1 tunngavi-
galugu apeqquteqaataanut allakkatigut akissut.

Naartuersittarneq tassanilu pinaveersaartitsinermi suliniutit pillugit Naalakkersui-
sunut apeqqut

Inatsisartunut ilaasortap apeqqutaanut qutsavigaara (uingasunngorlugit allatat)

Naartuersittartut  900-it  missaaniittut  ukiumut  qanoq  annertutigisunik  inuttut 
aningaasarsiaqarnersut nalunaarsorneqartarnerlutik?
Arnat  900-t  ukiumut  naartuersittartut  taakku  isertitaannik  naatsorsueqqissaarinernik 
peqanngilaq.  Akerlianik  ukiut  ingerlaneranni  amerlassutsinik  pitsaassutsinillu  misis-
suinernik  ataasiakkaanik  suliaqartoqartarsimavoq,  taakkulu  takutippaat 
naartuersinnissamik  aalajangertarnerit  inuttut  atukkanut  arlalinnut  anertuumik 
attuumassuteqartut, tassalu:

• Naartuersinniartut amerlanerit kisermaajupput
• Naartuersinniartut sivikitsumik ilinniagaqarsimasuusarput
• Naartuersinniartut amerlanerit suliffeqanngillat
• Naartuersinnissamik kissaateqartut amerlanerit kalaallisut oqaaseqartuupput
• Naartuersinniartut amerlasuut ilinniartuupput
• Aappaqarnermik, aningaasatigut inissamillu ajornartorsiutit naartuersinnissamik 

aalajangernermut sunniuteqartarput

Taamaammat arnat naartuersinnissamik aalajangertut taamatut amerlatiginerat inuiaqa-
tigiinni pissutsinut atatinnerullugu isigineqassaaq. Naalakkersuisut kissaatigaat naartu-
ersittartut  ikilissasut,  kisiannili  naartuersittarnermik  ilisimasat  tunngavigalugit  isuma-
qarpugut pingaartuusoq naartuersinnissamik aalajangertut assuarineqassanngitsut pin-
erluttutullu  isigineqassanngitsut,  tassa  taakku  amerlanertigut  taamatut  aalajangerner-
minnut tunngavissaqartarmata.

Akerlianik Naalakkersuisut kissaatigaat naartuersittarneq pillugu anguniakkat Inuunerit-
tami  akuerineqartut  aallaavigalugit  pinaveersaartitsinermik  suliniuteqarneq  nukittor-
sarneqassasoq, tassalu:

• Naartunerit tamarmik kissaatigisaassapput 
• Innuttaasut ajoqutaanngitsumik atoqateqartarnermut tunngatillugu iliuuseqarsin-

naassusiat siuarsarneqassaaq
• Naartuersittartut 2012-imi 50 %-imik ikilisimanissaat siunertaavoq.

Naartuersittarneq pillugu  annertunerusumik anguniakkat  taakku tunngavigalugit  inger-
laavartumik  iliuuseqartoqartarsimavoq  iliuusissatullu  pilersaarusiortoqartarsimalluni. 
Taakku takuneqarsinnaapput uani ”Naartuersittartut ikilisinneqarnissaat pillugu 2008-miit 

2012-imut  iliuusissatut  pilersaarut”,  tassanilu  suliniutit  aalajangersimasut  arlallit 
allaaserineqarput, makku ilanngullugit:

• Naartunaveersaartitsinermi napparsimmavinni  sulinermi  periutsit  ingerlaavar-
tumik pitsanngorsarneqartassasut

• Naartunaveersaateqarnermik allattuiffinnik pilersitsisoqassasoq
• Napparsimmavinni  sulineq  pitsanngorsarniarlugu  ilaqutariinnermi  pilersaarusi-

orneq ilinniarfinni ilinniakkanut ilanngunneqassasoq
• Meeqqat atuarfianni kinguaassiuutinik ilinniartitsineq pinngitsoorani ingerlanne-

qartassasoq uteqqinneqartarlunilu.

Naartuersittarnermik ilisimatusarnerup takutippaa anguniagaq anguniarlugu suliaqartut 
akornanni  aamma suliassaqarfiit  akimorlugit  suliniuteqarnissaq pingaaruteqartoq,  taa-
maammallu nakorsat, peqqissaasut, peqqinnissamut assistentit, ernisussiortut aamma 
meeqqat atuarfiat suliniuteqarnermi peqataatinneqassasut.

Anguniakkat allaaserineqartut anguneqarnissaannut iliuusissatullu pilersaarutit piviusun-
ngortinneqarnissaannut  periutsit  assigiinngitsorujussuusinnaapput.  ”Maniitsumi  periu-
seq” atorneqarsinnaasut ilagaat.
”Maniitsumi periutsimi”  aallaaviuvoq Maniitsumi innuttaasut ajoqutaanngitsumik atoqa-
teqartarnermut  tunngatillugu  iliuuseqarsinnaassusiannik  siuarsaaneq,  angutinut,  arna-
nut, meeqqanut inuusuttunullu naleqqussakkamik naartunaveersaartitsinermik annertuu-
mik paasisitsiniaanikkut. Periuseq iluatitsiviulluarsimavoq, tassa naartuersittut 2006-imiit 
43 %-imik ikileriarsimammata.

Maniitsumi naartulernaveersaarnissamut periuserineqartoq nunatta sinnerani atulersin-
neqassava?
Naalakkersuisut  aalajangiusimavaat Maniitsumi periuseq nunap sinneranut  siaruarne-
qassasoq, tassanilu suliaq aallartitinnikuullugu. Tamanna isumaqarpoq Naartuersittartut 
ikilisinneqarnissaat  pillugu  2008-miit  2012-imut  iliuusissatut  pilersaarut  2006-imi 
suliarineqartoq  maannakkut  nutarterneqartoq  aamma  Maniitsumi  periutsimut 
naleqqussarneqartoq.

Naartuersittarnerup ineriartornera ataavartumik malinnaavigineqarpoq, taamaalilluni ili-
uusissatut  pilersaarutit  napparsimmavinnilu  sulinerit  ataavartumik  naleqqussarne-
qartarlutik.  Peqqinnissaqarfiup  aaqqissuussaanerata  allanngortinneqartussaanera  pis-
sutigalugu assigiinngitsunik suliaqartut aalajangernikuupput maannakkut iliuusissatut pi-
lersaarutaasoq nutarterneqassasoq, marlunnillu assigiinngitsunik ingerlaveqartinneqas-
salluni.

1. ”Nuummi periuseq” tassani pissutsinut naleqqussarneqassaaq, aamma
2. ”Maniitsumi periuseq” aallaavigalugu sinerissami napparsimmavinni peqqissaa-

vinnilu ataatsimut suliniuteqartoqassaaq.

Ilimagineqarpoq  pilersaarutit  peqqinnissaqarfimmi  pisortanit  akuerineqarniariarpata 
maannakkut  suleriaatsit  annertuumik  nutarterneqarnissaat  suliap  tamatuma  kingune-
rissagaa.

Inussiarnersumik inuulluaqqusillunga

Agathe Fontain


